
 � 1918-1920-ci illər Azərbaycan tarixinin ən şərəfli və eyni 
zamanda ən ağır, dramatik dövrlərindən biridir. 1918-ci il mayın 
28-də Azərbaycan xalqı istiqlala qovuşmuş, milli dövlətçiliyini 
bərpa etmiş, demokratik respublika elan etmişdir. Digər tərəfdən, 
bu dövrdə Azərbaycan xalqı erməni millətçiləri tərəfindən 
soyqırımına məruz qalmışdır.

XX əsr Azərbaycan tarixinin ən 
faciəvi səhifəsi Bakı Kommunası və 
onun başçısı Stepan Şaumyanın adı 
ilə bağlıdır. Rusiya imperiyasının 
dağılması nəticəsində baş vermiş 
mühüm siyasi proseslərin gedişində 
o, Azərbaycanın qədim şəhəri Bakı-
da və Bakıətrafı bölgələrdə bərqərar 
olunmuş siyasi rejimin başında durdu. 
Bolşevik hərəkatının bayrağı altında 
çıxış edən Şaumyan əslində Türkiyə 
və Azərbaycanın xeyli hissəsində 
erməni dövlətinin yaradılmasını özünün 
strateji məqsədi elan etmiş erməni 
millətçiliyinin maraqlarını ifadə edirdi. 
Bakını və ətraf rayonları zəbt edən Şa-
umyanın başçılıq etdiyi siyasi qüvvə öz 
məqsədinə yalnız azərbaycanlı əhalinin 
məhv edilməsi nəticəsində nail ola 
bilərdi. Bununla da azərbaycanlılar öz 
torpağında dövlət terrorizmi siyasətinin 
qurbanlarına çevrildilər. Şaumyanın 
və onun başçılıq etdiyi Bakı Kommu-
nasının apardığı siyasətin nəticəsi on 
minlərlə azərbaycanlının soyqırımı 
oldu. Bu günahsız insanların həyatları 
“Böyük Ermənistan” ideologiyasının 
gerçəkləşdirilməsi naminə qurban 
verildi.

Uzun illər ərzində Şaumyanı 
“sosialist inqilabı idealları uğrunda 
fədakar mübariz” kimi təqdim edən 
sovet tarixşünaslığı gələcəkdə bu yalanı 
ifşa olunmaqdan xilas edə bilmədi. 
Tarixi həqiqət, açılan yeni faktlar 
“qəhrəman komissarlar”, o cümlədən 
Şaumyan haqqında mifi tam inkar edir. 
Çünki Şaumyan əslində “zəhmətkeş 
xalqın azad edilməsi uğrunda” mübariz 
deyil, konkret insanlar qrupunun – 
azərbaycanlıların – etnik prinsipə görə 
məhv edilməsi planını həyata keçirən 
bir qatil olmuşdur.

1918-ci ilin martında Şaumyanın 
başçılıq etdiyi bolşevik-daşnak alyansı 
olan Bakı Soveti “əksinqilabi ünsürlərlə 
mübarizə” şüarı altında azərbaycanlı 
milli və demokratik qüvvələrin (onların 
içində ən nüfuzlusu Məmməd Əmin 
Rəsulzadənin rəhbərlik etdiyi “Mü-
savat” partiyası idi) sosial bazasını 
darmadağın etmək məqsədilə türk-
müsəlman əhalinin məhv edilməsi 
əməliyyatına başladı. Bir qədər sonra 
Sovet Rusiyasının hökumətinə hesabat 
verən Şaumyan etiraf edirdi: “Biz 
bəhanədən istifadə edib... bütün cəbhə 
boyu hücuma keçdik... Bizdə artıq 
6 min nəfərə yaxın silahlı qüvvələr 
var idi. “Daşnaksütyun”un da 3-4 
minlik milli hissələri var idi ki, onlar 
da bizim sərəncamımızda idi. Axırın-
cıların hadisələrdə iştirakı vətəndaş 
müharibəsinə qismən milli qırğın 
xarakteri verdi, ancaq bunun qarşı-
sını almağa imkan yox idi. Biz buna 
şüurlu şəkildə getdik. Əgər onlar (yəni 
azərbaycanlı siyasi qüvvələr – N.M.) 
qalib gəlsəydilər, şəhəri Azərbaycanın 
paytaxtı elan edəcəkdilər”.

Nəticədə, minlərlə dinc 
azərbaycanlı yalnız milli 
mənsubiyyətlərinə görə məhv edil-
di. 30-31 martda Bakının silahsız 
müsəlman məhəllələri qırğına məruz 
qaldı. Birləşmiş daşnak-bolşevik 
qüvvələri hətta uşaqlara, qadınlara, 
qocalara da aman vermədilər. 1 aprelə 
keçən gecə erməni dəstələri İçərişəhərə 
soxularaq, yerli əhalini daha qəddar 
şəkildə məhv etməyə başladılar. 
Şaumyan sonralar öz məmnunluğunu 
gizlətməyərək yazırdı: “Bizim şəhərin 
milli tərkibi bizi qorxudurdu. Biz 
ehtiyat edirdik ki, mübarizə xoşagəlməz 
istiqamətdə inkişaf etməyə başlaya-
caq. Biz hətta erməni daşnak alayının 
köməyindən istifadə etməyə məcbur 
olduq. Biz onların köməyindən imtina 
edə bilməzdik. Erməni Milli Şurası 
müstəqil şəkildə həbslər aparır, axta-
rışlara yol verir, müsadirə edir və sair 
işlərlə məşğul olurdu... Ancaq qələbə o 
dərəcədə böyükdür ki, o gerçəkliyi az 
qəmləndirir”.

Cəmi üç gün ərzində Bakı-
da, müxtəlif məlumatlara görə, 12 
mindən 30 minə qədər insan öldü-
rüldü. Lakin bununla Bakı Sovetinin 
türk-müsəlman əhaliyə qarşı apardığı 
hərbi əməliyyatlar başa çatmadı. 

Azərbaycanlıların soyqırımı təkcə Bakı 
qəzasında deyil, Şamaxı, Quba və digər 
qəzalarda da davam etdirildi. Bunun 
üçün guya beynəlmiləlçi-kommunist 
Şaumyan Tatevos Əmirov, Stepan La-
layev, Hamazasp Srvantsyan, Andranik 
Ozanyan və digər erməni qatilləri ilə 
əlbir olmuşdur.

“Azərbaycan” qəzeti 8 oktyabr 
1918-ci il tarixli nömrəsində mart-aprel 
hadisələri ilə bağlı yazırdı: “Uşaqların 
oğurlanması ilə məşğul olan quldur 
dəstənin başçısı Tatevos Əmirov sosi-
alist (kommunist) ordusunun başında 
durduqdan sonra 16 000 aciz müsəlman 
yoxsulu Bakıda qırıldı. Styopa Lalayev 
daşnak (eləcə də sosialist) quldur 

dəstələrinə başçılıq edərək bir sıra 
məhəlləni müsəlman ziyalılarından– 
onları evlərindən çıxardıb küçədə 
güllələməklə– təmizləməsindən sonra 
Şaumyan və ona bənzər “demokratiya 
öndərləri”, görünür, bu təcrübəni onlara 
tabe olan komandirlər üçün kifayət 
qədər parlaq hesab etdilər və Əmirov 
Lalayevlə “əksinqilabla” mübarizə 
aparmaq üçün seçilmiş daşnak dəstəsi 
ilə Şamaxıya göndərildilər”.

Yeri gəlmişkən, azərbaycanlı 
əhaliyə qarşı daşnak Tatevos Əmirovun 
başçılığı ilə cəza dəstəsinin məhz 
Şaumyan tərəfindən göndərilməsi 
faktını bir qədər sonra, Bakı Sovetinin 7 
iyun 1918-ci il tarixli iclasında daşnak 
fraksiyasının liderlərindən biri olan Za-
rafyan etiraf etdi. O, birbaşa Şaumyana 
müraciət edib dedi: “Əmirovu siz təyin 
etdiniz...”.

Stepan Lalayev, Mixail Arzuma-
nov, bolşevik Atarbekov və digərlərinin 
başçılıq etdiyi, ümumi sayı 20 min 
nəfərdən ibarət olan silahlı erməni 
hərbi hissələri Şamaxı, Göyçay, Ərəş 
qəzalarından keçərək  
7 min insanı məhv etdi (onlardan 1653-
ü qadın, 965-i uşaq idi).

Lalayevin cinayətləri hətta Şamaxı 
qırğını ilə bağlı Bakı Sovetinin bolşe-
vik Kojemyakanın rəhbərliyi altında 
yaratdığı təhqiqat komissiyasını dəhşətə 
gətirdi və bu qatil həbs edildi. Lakin Şa-
umyanın göstərişindən sonra o, həbsdən 
azad olundu. Bir neçə gündən sonra isə 
təhqiqat komissiyası ləğv edildi.

Stepan Lalayevin cinayətlərini 
araşdıran Azərbaycan Xalq 
Cümhuriyyəti hökuməti tərəfindən 
yaradılmış Fövqəladə Təhqiqat Komis-
siyasının topladığı materiallar sübut 
edir ki, Lalayev 1918-ci ilin martında 
Bakı və Şamaxı şəhərlərində erməni 
əsgərlərinin azərbaycanlılara qarşı 
törətdiyi qırğına rəhbərlik edənlərdən 
biri olmuşdur.

Quba qəzasındakı qırğınlarla 
bağlı Azərbaycan Xalq Cümhuriyyəti 
hökuməti tərəfindən yaradılmış istintaq 
komissiyasının sədri A.F.Novatskinin 
məruzəsindən məlum olur ki, Şaumya-
nın göstərişi ilə Qubaya Qırmızı Ordu-
nun qərargah rəisi erməni Hamazaspın 
başçılıq etdiyi və yalnız “Daşnaksüt-
yun” partiyasının üzvlərindən ibarət 
“cəza dəstəsi” göndərilmişdi.

Qeyd etmək lazımdır ki, Hama-
zasp hələ 1905-ci il qırğını zamanı 
azərbaycanlıların qətllərində iştirak 
etmişdir. 1918-ci ilin mart-aprel 
hadisələrində isə o, erməni milli 
hərbi hissələrinin təşkilində yaxından 
iştirak etmişdir. Azərbaycan Xalq 
Cümhuriyyəti hökuməti tərəfindən 
yaradılmış Fövqəladə Təhqiqat Komis-
siyasının materiallarından bəlli olur ki, 
Hamazasp Quba şəhərinin sakinlərinə 

qarşı dəhşətli zorakılıq törətmişdir. O, 
qubalılara müraciətində demişdir: “Mən 
Xəzər dənizi sahillərindən Şahdağına 
qədər bütün müsəlmanları məhv etməyə 
gəlmişəm”. Quba qəzasında Şaumya-
nın göndərdiyi erməni hərbi dəstələri 
tərəfindən 122 kənd dağıdılmış, 
yüzlərlə türk və ləzgi sakinlər məhv 
edilmişdir.

Azərbaycanlılara qarşı soyqırımı 
həmçinin Qarabağ, Lənkəran, Zəngəzur, 
Naxçıvan, Şimali Azərbaycanın digər 
bölgələrində də törədilmişdir. Bu 
məqsədlə Şaumyan Türkiyənin şərq 
bölgələrində və Şimali Azərbaycanın 
qərb hissəsində zorakılıqla məşğul olan 
erməni quldur dəstələri, o cümlədən 
Andranikin başçılıq etdiyi hərbi 
qüvvələrlə sıx əlaqədə idi. Təkcə 
1918-ci ilin yayı ərzində Andranik 
tərəfindən Şərur və Naxçıvanda 3000, 
Zəngəzurda isə 7700 nəfər qətlə yetiril-
mişdir. 50 000 azərbaycanlı öz doğma 
yerlərindən didərgin salınmışdır. Bu 
cür vəhşiliklərə baxmayaraq, Şaumyan 

Andranikə göndərdiyi teleqramda onu 
“xalqın rəhbəri” adlandıraraq bu cani-
nin ermənilər qarşısında xidmətlərini 
yüksək qiymətləndirir və yazır: “..Sizin 
simanızda əsl qəhrəmanı salamlayı-
ram”.

1918-ci ilin aprelində daşnak-
bolşevik alyansı, demək olar ki, tam 
qanuniləşdi. Qırmızı Ordunun üç briqa-
dası formalaşdırıldı. Onların başçıları 
Hamazasp, Bek-Zurabyan və Arutyun-
yan təyin edildilər. Korpus komandiri 
vəzifəsinə Kazaryan, qərargah rəisi 
vəzifəsinə isə Avetisyan təyin olundu. 
Aprelin 25-də Bakı Xalq Komissar-
ları Soveti yaradıldı. Bu hakimiyyət 
qurumunda aparıcı mövqeləri ermənilər 
tutdular. Şaumyanın özü XKS-in sədri 
və xarici işlər üzrə komissarı oldu.

Şaumyanın başçılıq etdiyi 
daşnak-bolşevik rejiminin daha da 
möhkəmləndirilməsinin qarşısını 
1918-ci il mayın 28-də yaradılmış 
Azərbaycan Xalq Cümhuriyyəti (AXC) 
aldı. Azərbaycan Xalq Cümhuriyyətinin 
Osmanlı dövləti ilə hərbi ittifa-
qı, birləşmiş azərbaycanlı-osmanlı 
Qafqaz İslam Ordusunun AXC-nin 
müvəqqəti paytaxtı elan edilmiş 
Gəncədən Bakıya müzəffər yürüşü 
daşnak-bolşevik qüvvələrinin Bakını və 
Şimali Azərbaycanın bütün Xəzəryanı 
bölgələrini tam işğal etmək barədə 
planlarını alt-üst etdi.

31 iyul 1918-ci ildə Bakı So-
veti daxilindəki siyasi mübarizənin 
kəskinləşməsi şəraitində Şaum-
yanın başçılıq etdiyi qruplaşma 
hakimiyyətdən çəkilməyə məcbur oldu. 
Şaumyanın məğlubiyyətindən sonra 
ermənilər Bakını öz nəzarətləri altında 
saxlamaqla bağlı ümidlərini dünya 
müharibəsi gedişində Qafqaza müdaxilə 
etməyə çalışan ingilislərlə bağladılar. 
Bakıda ingilislərin hərbi dəstəyinə 
arxalanan “Sentrokaspi Diktatura-
sı” hökuməti yaradıldı. Bu hökumət 

daşnak, eser və menşevik partiyala-
rının koalisiyası olaraq formalaşdı. 
Lakin “Sentrokaspi Diktaturası”nın 
Bakını nəzarət altında saxlamaq cəhdi 
uğursuz oldu. 1918-ci il sentyabrın 
15-də azərbaycanlı-osmanlı qoşun-
ları Bakını azad etdilər. Sentyabrın 
17-də Azərbaycan Xalq Cümhuriyyəti 
hökuməti ölkənin paytaxtı – Bakıya 
köçdü.

Şaumyana və onun rəhbərlik etdiyi 
“komissarlara” gəlincə isə qeyd etmək 
lazımdır ki, uzun onilliklər ərzində 
rəsmi sovet təbliğatı və tarix elminə 
görə Bakı Sovetinin sədri, “25 silahdaşı 
ilə birlikdə”, həbs olundular və 20 
sentyabr 1918-ci ildə Krasnovodsk 
yaxınlığında, Pereval və Ağcaqum stan-
siyaları arasında ingilislər və eser Za-
kaspi hökuməti tərəfindən güllələndilər. 
1920-ci ildə Azərbaycanda sovet 
hakimiyyəti bərqərar edildikdən 
sonra komissarların cəsədləri Bakının 
mərkəzi bağlarından birində basdırıldı. 
Lakin 2009-cu ilin yanvarında Bakıda 

“26 Bakı komissarları”nın şərəfinə ucal-
dılmış abidə altında aparılmış qazıntılar 
nəticəsində ehtimal olunan 26 cəsədin 
yerinə 23 cəsədin qalığı aşkar olundu. 
Bununla da “komissarların tarixi” ilə 
bağlı bütün sirrləri açmaq məqsədilə 
geniş elmi araşdırmaların aparılması 
zərurəti meydana çıxdı. Lakin həmin 
araşdırmaların nəticəsindən asılı 
olmayaraq, Bakı Sovetinin və onun 
başçısı Stepan Şaumyanın cinayətkar 
mahiyyəti heç bir şübhə doğurmur.

Azərbaycan Xalq Cümhuriyyəti 
fəaliyyətinin ilk günlərindən öz istiqlalı 
və ərazi bütövlüyü uğrunda mübarizə 
aparmağa məcbur oldu. Ən böyük prob-
lem Azərbaycan Xalq Cümhuriyyəti ilə 
eyni vaxtda, özü də tarixi Azərbaycan 
torpaqlarında yaranan Ermənistan 
(Ararat) Respublikasının təcavüzündən 
ibarət idi. Ermənistan Respublikası 
adlanan qurum Azərbaycan xalqına 
qarşı əsl soyqırımı siyasəti həyata 
keçirirdi. Bu siyasətin əsas hədəfi əzəli 
Azərbaycan torpaqlarının – Qarabağ, 
Zəngəzur və Naxçıvanın əhalisi idi.

1918-ci ilin payızında erməni silah-
lıları Zəngəzurda 52 kəndi, 2 mindən 
çox azərbaycanlını məhv etmişdi. Eyni 
zamanda erməni quldur dəstələrinin 
başçısı Andranik Azərbaycanın əzəli 
torpağı olan Zəngəzurdan sonra Şuşanı 
işğal etmək istiqamətində cəhdlər 
göstərməyə başladı.

1918-ci il dekabrın 19-da 
Azərbaycan parlamentinin üzvü 
Qarabəy Əliverdiyev Şuşadan xəbər 
verirdi: “Mən Qarabağın nümayəndəsi 
olaraq buradakı vəziyyət barədə 
məlumatlandırıram ki, Andranik 
Zəngəzuru atəşə tutandan sonra 
təhlükəli vəziyyət, həmçinin Qa-
rabağda, Ordubadda, Cavanşirdə 
yaranmışdır. Andranik saysız-hesabsız 
müsəlman kəndlərini məhv edərək dinc 
əhalini qırmış, sağ qalanları isə doğma 
yerlərindən qovmuşdur. O, Qarabağın 

mərkəzi olan Şuşaya hücum edərək 
onun sakinlərini qarət etmiş və onların 
əmlakını öz əsgərlərinə paylamışdır”.

1918-ci ilin noyabrında İstan-
bulda Osmanlı dövləti ilə danışıqlar 
aparan Əlimərdan bəy Topçubaşov 
Azərbaycan rəhbərliyinin mövqeyini 
belə ifadə edib: “Ermənilər tərəfindən 
qaldırılan Qarabağ məsələsi beş-on 
kəndin məsələsi deyil. Bu dörd qəzanın 
– Şuşanın, Cavanşirin, Cəbrayılın və 
Zəngəzurun mənsubiyyəti ətrafında 
baş verən mübahisədir. Bu isə sanki 
bir xanlığın ərazisidir. Bu ərazidə 
yaşayanlar içində ermənilər heç də 
çoxluq təşkil etmirlər. Üstəlik, onlar 
bu bölgənin yerli sakinləri deyillər. 
Ermənilər Azərbaycana Türkiyə və 
İrandan Rusiya ilə müharibələrdən 
sonra köçürülmüşlər. Buna baxma-
yaraq, biz problemin sülh yolu ilə 
tənzimlənməsinin tərəfdarıyıq”.

Azərbaycan dövləti dərhal Qarabağ 
əhalisini müdafiə etmək üçün lazımi 
tədbirləri görməyə başladı. Ermənistan 

Respublikasının Azərbaycana qarşı 
təcavüzü Azərbaycan parlamentinin 
1918-ci il 20 dekabr tarixli iclasında 
geniş müzakirə olundu. Cümhuriyyətin 
baş naziri Fətəli Xan Xoyski öz çıxışın-
da söylədi: “Hələ iyul ayında Andranik 
İrəvan tərəfindən bizim sərhədlərimizə 
yaxınlaşdı. Sentyabrda Bakıya köçən 
Azərbaycan hökuməti dərhal bu məsələ 
ilə məşğul oldu. Bizim ordumuz And-
raniki Şuşa və Zəngəzurdan sıxışdıra 
bildi. Andranik qaçdı və noyabra 
qədər görsənmədi. Türk qoşunları 
Azərbaycanı tərk etdikdən sonra o, 
yenidən bizim ərazilərimizdə zorakılıq 
törətməyə başladı. Andranikin məqsədi 
bizim üçün tam aydındır. O, Zəngəzur 
və Şuşa qəzalarını Azərbaycandan 
ayırmaq və Ermənistana birləşdirmək 
istəyir. Biz isə öz növbəmizdə müvafiq 
tədbirlər görəcəyik”.

Fətəli Xan Xoyskinin adını çəkdiyi 
tədbirlər qısa bir müddətdə həyata 
keçirilməyə başladı. Belə ki, 1919-cu 
ilin yanvarında Qarabağ general-quber-
natorluğu yaradıldı. Qarabağın general-
qubernatoru vəzifəsinə cümhuriyyətin 
ən parlaq xadimlərindən biri olan 
Xosrov bəy Sultanov təyin olundu. 
Azərbaycan hökumətinin bu qərarları 
ermənilər tərəfindən neqativ qarşılandı. 
Ermənistan Respublikasının Xarici 
İşlər Nazirliyi Azərbaycan hökumətini 
guya Ermənistanın ərazi hüquqlarına 
qəsd etməsində ittiham elədi. La-
kin Azərbaycanın xarici işlər naziri 
vəzifəsini icra edən Adil Xan Ziyadxa-
novun cavab notasında Azərbaycanın 
Qarabağ və Zəngəzur üzərində tarixi və 
etnik hüquqları olduğu barədə sərt bir 
bəyanat səsləndirildi. Artıq 1919-cu ilin 
aprelində Azərbaycan Ordusu Andra-
nikin hərbi dəstələrini ölkə ərazisindən 
sıxışdırdı.

Lakin həmin ilin yayında Dağlıq 
Qarabağda fəaliyyət göstərən Erməni 
Milli Şurası qanlı münaqişənin yeni 

mərhələsini açdı. Bu Şura Ermənistan 
Respublikasından Dağlıq Qarabağ-
da yaşayan ermənilərə xeyli silahın 
gətirilməsinə nail oldu. Hərbi toqquş-
malar nəticəsində Azərbaycan Ordusu-

nun xeyli əsgəri həlak oldu. Qarabağın 
general-qubernatoru Xosrov bəy 
Sultanov ermənilərin hərbi aksiyaları-
nın qarşısını almaq məqsədilə Erməni 
Milli Şurasının fəal üzvlərini Qarabağ-
dan qovdu və bundan sonra bölgədə 
nisbi sakitlik bərqərar olundu. Dağlıq 
Qarabağın erməni icması Azərbaycan 
hökumətinin hakimiyyətini tanıdığı 
barədə bəyanat verdi.

Həmin dövrdə Azərbaycan 
hökuməti həmçinin Azəbaycanda 
Birinci dünya müharibəsinin qalibi si-
masında fəaliyyət göstərən ingilis hərbi 
komandanlığı tərəfindən də Qarabağın 
məhz Azərbaycana məxsus olduğunun 
tanınmasına nail oldu.

1919-cu ilin avqustunda keçirilən 
Dağlıq Qarabağ ermənilərinin 7-ci 
qurultayında ermənilər Azərbaycanın 
ərazi bütövlüyü çərçivəsində mədəni 
muxtariyyət statusu əldə etmələri ilə 
razı olduqlarını bildirdilər. Tbilisidə 
çap olunan “Borba” qəzeti Azərbaycan 
hökuməti ilə Dağlıq Qarabağ erməniləri 
arasında bağlanan bu razılaşmanı təhlil 
edərək yazırdı: “Çox güman ki, bu saziş 
erməni-müsəlman münaqişəsinin qarşı-
lıqlı razılıq əsasında həll edilməsinin ilk 
ciddi cəhdidir. Məhz buna görə də daş-
naklar bu razılaşmaya qarşı çıxırlar”.

Ermənilər açıq şəkildə Naxçı-
van bölgəsinin də zəbt edilməsinə 
yönəlmiş siyasət həyata keçirirdilər. 
Azərbaycanın ərazi bütövlüyünün 
müdafiəsi baxımından Naxçıvan 
bölgəsində 1918-ci ilin noyabrın-
da yaranmış və təxminən 1919-cu 
ilin martınadək fəaliyyət göstərmiş 
Araz-Türk Cümhuriyyətinin mühüm 
əhəmiyyəti var idi. Lakin ermənilərin 
güclü hərbi və siyasi təzyiqi, Birinci 
Dünya müharibəsi başa çatdıqdan sonra 
bölgədə aparıcı rol oynayan ingilis 
hərbi komandanlığının erməni tərəfini 
Naxçıvan məsələsində dəstəkləməsi 
Araz-Türk Cümhuriyyətinin tezliklə 
süquta uğramasına gətirib çıxardı.

Azərbaycan parlamentinin 
1919-cu il yanvarın 25-də keçirilən 
iclasında xüsusi bəyanatla çıxış edən 
Məmməd Əmin Rəsulzadə Ermənistan 
hökumətinin Naxçıvan və digər 
Azərbaycan qəzalarının əhalisinə 
düşmən münasibət bəsləməsinə qarşı 
çıxaraq qəti tədbirlər görməyə çağırdı. 
Azərbaycan hökumətinin 1919-cu il 
28 fevral tarixli qərarı ilə Naxçıvan 
general-qubernatorluğu yaradıldı. 
Cümhuriyyətin hərbi-siyasi tədbirləri 
və yerli əhalinin inadlı müqaviməti 
sayəsində ermənilərin Naxçıvana 
yiyələnmək niyyətləri baş tutmadı.

Naxçıvanla müqayisədə Zəngəzur 
əhalisinin vəziyyəti daha acınacaqlı idi. 
1919-cu il oktyabr ayının əvvəllərində 
Zəngəzurun 110 kəndi erməni hərbi 
dəstələri tərəfindən məhv edilmişdi.

1919-cu il noyabrın 23-də 
Azərbaycanla Ermənistan arasında 
Tiflis sazişi bağlandı. Tərəflər hərbi 
toqquşmaları dayandırmaq və bütün 
mübahisəli problemləri sülh yolu ilə 
həll etmək barədə öhdəlik götürdülər. 
Bu sazişin şərtləri dekabrın 14-də 
keçirilən Azərbaycan-Ermənistan sülh 
konfransında da öz təsdiqini tapdı. La-
kin bu hadisədən dərhal sonra 10 minlik 
erməni qoşunu yenidən Azərbaycana 
hücum etdi. Zəngəzurdan Qarabağa 
keçən erməni qoşunu Azərbaycan 
kəndlərinə divan tutdu. Azərbaycan 
hökumətinin bəyanatına görə, ən azı 40 
müsəlman kəndi məhv edildi.

1920-ci il yanvarın 25-də 
Azərbaycanın xarici işlər naziri Xoys-
kinin Ermənistan Respublikası Xarici 
İşlər Nazirliyinə göndərdiyi notasında 
deyilirdi: “...Yanvarın 19-da erməni 
qoşunları Zəngəzurdan keçərək Şuşa 
qəzasına daxil oldular və yollarında rast 
gələn bütün müsəlman kəndlərini məhv 
etdilər. Ermənistan hökumətinin əmrini 
icra edən erməni qoşunları müsəlman 
kəndlərinin əhalisini amansızcasına 
qırmışdır... Dinc müsəlman əhalisinə 
qarşı bu hərbi tədbirlər dayandırıl-
madığı halda Azərbaycan hökuməti 
vətəndaşlarımızın həyat və əmlakının 
qorunması məqsədilə ən qəti tədbirlər 
görəcək”.

Həqiqətən də, general-qubernator 
Sultanovun səyləri nəticəsində Qara-
bağda nizam-intizam yenidən bərpa 
edildi. Lakin 1920-ci ilin martında 
erməni hərbi birləşmələrinin Qara-
bağa növbəti hücumu baş verdi. Bu 
hücum Dağlıq Qarabağ ermənələrinin 
Azərbaycan hökumətinə qarşı qiyamı 
ilə üst-üstə düşdü. Sonradan məlum 
oldu ki, Ermənistan Respublikasının 
Azərbaycana qarşı növbəti təccavüzü 
və Qarabağın erməni icmasının qiyamı 
Azərbaycanı işğal etməyə hazırlaşan 
Sovet Rusiyasının rəhbərliyi ilə sıx 
şəkildə əlaqələndirilirdi.

General-qubernator Sultanovun 
cümhuriyyətin daxili işlər nazirinə 
göndərdiyi teleqramında deyilirdi: 
“Martın 23-nə keçən gecə ermənilər 
böyük qüvvə ilə Xankəndində yerləşən 
bizim hərbi hissəmizə hücum etdilər. 
Şuşa Şuşakənd tərəfindən bombardman 
edilir. Hücumların qarşısını almaq üçün 
bütün lazımi tədbirləri görürük”.

Xosrov bəy Sultanovun səylərinə 
baxmayaraq, ermənilər Dağlıq Qara-
bağı Azərbaycanın qalan ərazisi ilə 
birləşdirən Əsgəranı ələ keçirdilər. 
Erməni təcavüzünün qarşısını almaq 
məqsədilə Azərbaycan hökuməti 
general-mayor Həbib bəy Səlimovun 
başçılıq etdiyi 20 minlik qoşunu Qara-
bağa göndərdi. Qanlı döyüşlərdən sonra 
Azərbaycan Ordusu Əsgəran və Xocalı-
nı ermənilərdən azad etdi. Artıq 1920-ci 
ilin aprel ayında bütün Qarabağ erməni 
silahlı dəstələrindən azad olunmuşdu.

1920-ci il aprelin 27-də, yəni 
cümhuriyyətin süqutuna bir gün qalmış, 
general Səlimov Hərbi Nazirlikdə 
Zəngəzurda da Azərbaycanın suveren-
liyinin tam bərpa edilməsi üçün oraya 
yürüş etməyə hazır olduğunu və bunun 
üçün əmr gözlədiyini bildirdi. Lakin 
cümhuriyyət rəhbərliyi o zaman sovet 
Rusiyasının Azərbaycana qarşı hərbi 
yürüşünə necə müqavimət göstərməyi 
düşünürdü. Ermənilərin hücumlarını 
dəf etmək üçün Azərbaycan Ordusu-
nun ən hazırlıqlı hissələri Qarabağa 
göndərildiyi üçün cümhuriyyət XI 
ordunun Bakıya yürüşünün qarşısını ala 
bilmədi.

Natiq MƏMMƏDZADƏ,  
tarix üzrə fəlsəfə doktoru

“Mən Xəzər sahillərindən Şahdağına qədər 
bütün müsəlmanları məhv etməyə gəlmişəm”
Bunu qaniçən erməni daşnakı Hamazasp Qubada demişdi

Xətai rayonu: Dünya bəyan etdiyimiz həqiqəti tanıyacaq
 � Xətai Rayon İcra Hakimiyyətində 31 Mart 

Azərbaycanlıların Soyqırımı Günü münasibətilə keçirilən 
“dəyirmi masa” soyqırımı qurbanlarının xatirəsini bir dəqiqəlik 
sükutla yad etməklə başladı. 

İcra hakimiyyətinin ictimai-siyasi 
və humanitar məsələlər şöbəsinin mü-
diri Pənah İmanov tədbiri açaraq qeyd 
etdi ki, məkrli ermənilər özlərinin 
“Böyük Ermənistan” yaratmaq 
xülyalarını gerçəkləşdirmək məqsədi 
ilə XIX əsrin sonundan başlaya-
raq XX əsrin müxtəlif dövrlərində 
azərbaycanlılara qarşı açıq şəkildə 
bir sıra genişmiqyaslı qanlı ak-
siyalar həyata keçirmişlər. 1905-
1907-ci illərdə erməni vəhşilikləri 
azərbaycanlılar yaşayan bütün 
əraziləri əhatə etmişdir. Yüzlərlə 
yaşayış məntəqəsi dağıdılaraq yerlə 
yeksan edilmiş, minlərlə azərbaycanlı 
vəhşicəsinə qətlə yetrilmişdir. Bu 
hadisələrin təşkilatçıları bütün 
dövrlərdə məsələnin mahiyyətinin 

açılmasına, ona düzgün hüquqi-si-
yasi qiymət verilməsinə maneçilik 
törədərək azərbaycanlıların mənfi 
obrazını yaratmağa, özlərinin avan-
türist torpaq iddialarını pərdələməyə 
çalışmışlar.

Xətai Rayon İcra Hakimiyyəti 
başçısının müavini Jalə Abdıyeva 
məsələnin tarixi köklərinə toxuna-
raq qeyd etmişdir ki, Rusiyada baş 
vermiş 1917-ci il fevral və oktyabr 
çevrilişlərindən məharətlə istifadə 
edən ermənilər öz iddialarını bolşevik 
bayrağı altında reallaşdırmağa nail 
oldular. 1918-ci ilin mart ayından 
etibarən əksinqilabçı ünsürlərlə 
mübarizə şüarı altında Bakı Kommu-
nası tərəfindən ümumən Bakı quberni-
yasını azərbaycanlılardan təmizləmək 

məqsədi güdən mənfur plan həyata 
keçirilməyə başlandı. Həmin günlərdə 
ermənilərin törətdikləri cinayətlər 
Azərbaycan xalqının yaddaşına 
əbədi həkk olunmuşdur. Minlərlə 
dinc azərbaycanlı əhali yalnız milli 
mənsubiyyətinə görə məhv edilmişdir. 
Ermənilər evlərə od vurmuş, insanları 
diri-diri yandırmışlar. Milli memarlıq 
incilərini, məktəbləri, xəstəxanaları, 
məscid və digər abidələri dağıtmış, 
Bakının böyük bir hissəsini xarabalı-
ğa çevirmişlər.

Xalqımızın bu qanlı soyqırımı 
Bakı, Şamaxı, Quba qəzalarında, 
Qarabağda, Zəngəzurda, Naxçıvan-
da, Lənkəranda və Azərbaycanın 
başqa bölgələrində xüsusi qəddarlıqla 
həyata keçirilmişdir. Dinc əhali 
kütləvi surətdə qətlə yetirilmiş, 
kəndlər yandırılmış, milli mədəniyyət 
abidələri dağıdılıb məhv edilmişdir.

Maraqlı məqam odur ki, XIX 
- XX əsrlərdə baş verən bu qanlı 
faciələr Azərbaycan torpaqlarının 

zəbti ilə müşayiət olunmuşdur. XX 
əsrin sonuna qədər ölkəmizdə bu 
hadisələrin yalnız birinə - 1918-ci il 
mart qırğınına siyasi qiymət verməyə 
cəhd göstərilmişdir. Lakin onu da 
sona çatdırmaq mümkün olmamışdır. 
Yalnız müstəqil Azərbaycan Res-
publikası varisi olduğu Azərbaycan 
Xalq Cümhuriyyətinin axıra qədər 
həyata keçirə bilmədiyi soyqırım 
hadisələrinə siyasi qiymət vermək 
borcunu ümummilli lider Heydər 
Əliyevin qətiyyəti və polad iradəsi 
sayəsində yerinə yetirə bilmişdir. 

J.Abdıyeva bu tarixi həqiqətlərin 
həyata keçirilməsində misilsiz 
xidməti olan ulu öndərin fəaliyyətinə 
toxunaraq bildirdi ki, Azərbaycan 
müstəqillik qazandıqdan sonra xal-
qımızın tarixi keçmişinin obyektiv 
mənzərəsini yaratmaq imkanı əldə 
edildi. Uzun illər gizli saxlanılan, 
üzərinə qadağa qoyulan həqiqətlər 
açıldı, təhrif edilən hadisələr əsil 
qiymətini aldı. Ümummilli lider 

Heydər Əliyevin 1998-ci il martın 
26-da imzaladığı fərmanla 31 mart 
Azərbaycanlıların Soyqırımı Günü 
elan edildi. Bununla da Azərbaycan 
tarixində erməni məsələsinə 
münasibətdə yeni strategiya 
müəyyənləşdi. Bu proses indinin 
özündə də Azərbaycanın xarici 
siyasətinin əsas istiqamətlərindən 
birini təşkil edir. 

“Dəyirmi masa”da çıxış edən 
YAP Xətai rayon təşkilatının sədr 
müavini Yeganə Qurbanova, YAP 
Qadınlar Şurasının sədr müavini Kö-
nül Əfəndiyeva, 138 saylı məktəbin 
direktoru Mirfaiq Mirheydərli və 
başqaları bildirdilər ki, bütün bunlar 
ermənilər tərəfindən azərbaycanlılara 
qarşı məqsədyönlü şəkildə həyata 
keçirilmiş etnik təmizləmə, represiya 
və soyqırımı siyasətidir. Təəssüflər 
olsun ki, bu vəhşiliklər bu gün də 
davam edir. Məhz öz havadarlarının 
dəstəyi ilə Ermənistan Respubli-
kası bu gün də Azərbaycanın 20 

faiz torpaqlarını işğal altında sax-
layır. Amma Azərbaycanın haqq 
işi gec-tez qalib gələcək. Dünya 
bəyan etdiyimiz həqiqəti tanıyacaq. 
Azərbaycan Prezidenti cənab İlham 
Əliyevin beynəlxalq ictimaiyyətə 
bəyan etdiyi kimi: “Ermənistanda 
başa düşməlidirlər ki, biz artıq orta 
əsrlərdə yox, XXI əsrdə yaşayırıq 
və XXI əsrin əlamətləri hər bir ölkə 

üçün əsas olmalıdır. Biz istəyirik ki, 
bölgədə sülh olsun. Biz istəyirik ki, 
beynəlxalq hüquq normaları təmin 
edilsin. Hər bir işğalçı bilməlidir ki, 
bu işğalın sonu olmayacaqdır. Bu 
işğalın sonu ya sülh müqaviləsidir, ya 
da qaçılmaz məğlubiyyətdir”.

İlqar RÜSTƏMOV,  
“Xalq qəzeti”

531 mart 2017-ci il, cümə

İki yüz ilə yaxın bir müddətdə erməni millətçilərinin xalqımıza 
qarşı hərbi, siyasi, ideoloji və başqa vasitələrlə yürütdüyü siyasətin 

məqsədi azərbaycanlıları öz doğma torpaqlarından sıxışdırıb çıxarmaq, 
fiziki cəhətdən məhv etməklə yeni ərazilər ələ keçirmək, mifik “böyük 
Ermənistan” dövləti yaratmaq idi. XIX əsrin əvvəllərində Qaraba-
ğa və Zəngəzura İrandan və Osmanlı imperiyasından çoxlu sayda 
erməni ailələrinin köçürülməsi, 1905-ci və 1918-ci illərdə erməni hərbi 
dəstələrinin  Qafqazın müxtəlif bölgələrində həyata keçirdiyi kütləvi 
qətllər və talanlar, 1948-53-cü illərdə soydaşlarımızın Ermənistan 
Respublikası ərazisindəki ata-baba yurdlarından deportasiya edilməsi, 
1988-ci ildən başlayaraq Dağlıq Qarabağı Azərbaycandan qoparmaq 
məqsədi güdən genişmiqyaslı müharibə və onun bu gün də davam edən 
acı nəticələri, 1992-ci ilin Xocalı faciəsi–bunlar təcavüzkar erməni 
millətçilərinin azərbaycanlılara qarşı planlı surətdə həyata keçirdiyi 
soyqırımı siyasətinin qanlı səhifələridir.

İlham ƏLİYEV 
Azərbaycan Respublikasının Prezidenti


